
Komunikado  
 

Willemstad, 19 di òktober 2026 
 

CBS ta publiká resultadonan tokante viktimisashon i 

tentamentu sibernétiko na Kòrsou 

Willemstad – Ofisina Sentral di Statistik (CBS) ta publiká resultadonan di e 

investigashon “Slachtofferschap en Cyberpesten op Curaçao: Resultaten van 

Enkuesta Sosial 2025”. Enkuesta Sosial 2025 ta un investigashon a base di un muestra 

bou di kasnan di famia na Kòrsou. Durante di e investigashon aki CBS a kolektá 

informashon tokante diferente tema sosial i ekonómiko, entre nan viktimisashon. Den e 

publikashon aki, CBS ta presentá resultadonan di entre otro kuantu persona a bira viktima 

di un delito, komparashon di viktimisashon durante algun aña, presensia di polis den 

bario, medidanan kontra kriminalidat na kas di famianan, i tentamentu sibernétiko i otro 

forma di tentamentu.  

Aki ta sigui algun resultado for di e publikashon: 

Víktima di un delito 

For di e investigashon ta sali na kla ku 7,6% di kas di famia a bira víktima di delitonan 

durante e último 12 lunanan promé ku fecha di e entrevista. E delitonan ku a sosodé mas 

tabata ladronisia den kas (3,1%), ladronisia di artíkulonan di outo (1,7%) i ladronisia di 

pertenensianan personal (1,7%).  

Komparashon di viktimisashon durante añanan 

Mas ku mitar di e respondentenan (52,4%) ta di opinion ku e chèns pa bira víktima di un 

delito a bira mas grandi kompará ku aña 2014. Ora ta trata di e chèns pa bira víktima, 

32,5% ta indiká ku e chèns a keda meskos, miéntras ku 15,1% ta bisa ku e chèns a baha. 

Presensia di polis den bario 

Ora ta trata di kuantu biaha e respondentenan ta mira polis den nan bario, 54,9% ta indiká 

ku nan ta mira un agente di polis poko biaha òf nunka. Kasi mitar (47.5%) di e 

respondentenan ta di opinion ku polis mester pasa mas frekuentemente den nan bario. 

Medidanan kontra kriminalidat 

Kasnan di famia ta tuma diferente medida pa protehá nan mes kontra kriminalidat. E 

medida ku a menshoná mas tabata tin un òf mas kachó (44,2%), siguí pa tin kámara di 

seguridat (27,6%), un alarma kontra ladronisia (15,8%) i seguridat spesial pa bentana i 

porta (10,6%). 

Tentamentu sibernétiko 

Tentamentu sibernétiko tambe tabata parti di e investigashon Enkuesta Sosial 2025. Di e 

respondentenan, 97,1% a indiká ku nan no a bira víktima di tentamentu durante e 12 luna 

promé ku e investigashon. Den e kaso nan a eksperensiá tentamentu, esaki tabata 

prinsipalmente tentamentu verbal (2,2%). Tentamentu sibernétiko i tentamentu físiko 

tabata kada un bou di 0,3% di e respondentenan. Tentamentu sibernetiko tabata 

relativamente poko komun i tabata tuma luga prinsipalmente via WhatsApp. 

E publikashon kompleto ku mas resultado i e método di e investigashon ta aksesibel 

riba e pagina inisial di e wèpsait di CBS Kòrsou: www.cbs.cw. 

